Журмын төсөл


СУРАХ БИЧГИЙН ЭХ ЗОХИОХ, ХЭВЛЭХ, ТҮГЭЭХ
 ҮЙЛ АЖИЛЛАГААНЫ ЖУРАМ (төсөл)

Нэг.Нийтлэг зүйл
 1.1.Ерөнхий боловсролын сурах бичгийн /цаашид “сурах бичиг” гэх/ эх зохиох, хянах, хэвлэх, түгээх, ашиглахтай холбогдон үүсэх харилцааг энэхүү журмаар зохицуулна.
 1.2.Сурах бичгийн эх  зохиох, хянах, хэвлэх, түгээх үйл ажиллагаа нь хүний эрх, ялгаатай байдлыг хүндэтгэсэн, жендерийн эрх тэгш байдлыг эрхэмлэсэн, аливаа шашнаас ангид, шударга, ил тод, нээлттэй, тэгш хүртээмжтэй, талуудын оролцоог тэгш хангасан, төр, хувийн хэвшлийн түншлэл, хамтын хариуцлагад суурилсан байна.
1.3.Сурах бичиг нь Сургуулийн өмнөх болон ерөнхий боловсролын тухай хуулийн 11.5-д заасны дагуу хэвлэмэл болон цахим хэлбэртэй байна.
1.4.Ерөнхий боловсролын сургалтын төлөвлөгөөнд заасан анги, хичээл бүрээр сурах бичиг, багшийн номтой байх бөгөөд хичээлийн онцлогоос хамааран дасгал ажлын дэвтэртэй байна.
1.5.Сурах бичиг, дасгал ажлын дэвтэр нь суралцагчдад тухайн ангийн сургалтын хөтөлбөрт заасан мэдлэг, чадварыг эзэмших, бататгах, бие даан суралцахад дэмжлэг болох үндсэн хэрэглэгдэхүүн байна. 
1.6.Багшийн ном нь сургалтын хөтөлбөр хэрэгжүүлэх арга зүйн шийдэл бүхий зөвлөмж байна.  
1.7.Сурах бичиг, багшийн ном нь үндэсний хэмжээнд нэг хувилбартай байна. Дасгал ажлын дэвтэр олон хувилбартай байж болно.
1.8.Сурах бичиг, багшийн ном, дасгал ажлын дэвтэр болон цахим сурах бичиг  нь Боловсролын ерөнхий хуулийн 16.1-д заасан стандартаар тодорхойлсон шаардлагад нийцсэн байна.
1.9.Сурах бичиг, дасгал ажлын дэвтрийг брайл бичиг, бага ангийн сурах бичиг, дасгал ажлын дэвтрийг үндэстний цөөнхийн эх хэлээр хөрвүүлнэ.
1.10.Сурах бичиг, багшийн ном зохиох, хэвлэх, түгээх үйл ажиллагаа нь эх зохиох, хянах, хэлэлцүүлэх, тохирц нийцийг шалган турших, туршилтын үр дүнг тусган сайжруулах, хэвлэлийн эх бэлтгэх, эхийг хянан сайжруулах, хэвлэх, түгээх цогц ажил байна.

Хоёр.Сурах бичгийн эх зохиох
2.1.Сурах бичиг, багшийн номын эх зохиох үйл ажиллагааг холбогдох хууль тогтоомжид заасны дагуу боловсролын асуудал хариуцсан төрийн захиргааны байгууллага нь боловсролын эрдэм шинжилгээ, арга зүйн байгууллагатай хамтран зохион байгуулна: 
 	    2.1.1.сурах бичиг, багшийн номын зохиогчийн болон шинжээчийн багийг холбогдох  хууль тогтоомжид нийцүүлэн тус тус сонгон шалгаруулах;
2.1.2.журмын 2.1.1-д заасан сонгон шалгаруулалтын дүнг үндэслэн зохиогчийн болон шинжээчийн багийг томилж, гэрээ байгуулах;
2.1.3.сурах бичиг, багшийн номны бүтэц, агуулгын дизайныг боловсролын эрдэм шинжилгээ, арга зүйн байгууллагатай хамтран боловсруулж, мөрдөх;
2.1.4.энэ журмын 1.11-д заасан төлөвлөгөөн дэх сурах бичиг, багшийн номын эх зохиох, хэвлэлийн эх бэлтгэхтэй холбогдох үйл ажиллагааны хэрэгжилтийг арга зүйн удирдлага, зохицуулалтаар хангах;
2.1.5.сурах бичиг, багшийн номын эх зохиох, хэвлэлийн эх бэлтгэх явцад хяналт тавих ажлыг боловсролын эрдэм шинжилгээ, арга зүйн байгууллагатай хамтран зохион байгуулах;
2.1.6.Сургуулийн өмнөх болон ерөнхий боловсролын тухай хуулийн 11.3 заасны дагуу сурах бичгийн эхэд санал авах;
2.1.7.сурах бичгийн сайжруулсан эхийг Сургуулийн өмнөх болон ерөнхий боловсролын тухай хуулийн 10.6-д заасны дагуу Мэргэжлийн зөвлөлөөр хэлэлцүүлж, санал дүгнэлт авах;
2.1.8.сурах бичиг, багшийн номын энэ журмын 2.1.6, 2.1.7-д заасан санал, дүгнэлтийн дагуу шаардлагатай засвар өөрчлөлт хийсэн эхийг хүлээн авах;  
2.1.9.энэ журмын 1.9-д заасны дагуу холбогдох сурах бичгийг хөрвүүлэх; 
2.1.10.хичээлийн онцлог, суралцагчийн ялгаатай хэрэгцээнээс  хамааран зарим сурах бичгийг аудио хэлбэрт хөрвүүлэх;
2.1.11.энэ журмын 2.1.8, 2.1.9-д заасан хөрвүүлэх үйл ажиллагааг журмын 1.11-д заасан төлөвлөгөөнд тусгах;
2.1.12.сурах бичгийн эхийн тохирц, нийцийг шалган туршихад зориулан туршилтын хувилбарыг хэвлүүлж, боловсролын эрдэм шинжилгээ, арга зүйн байгууллагад шилжүүлэх;
2.1.13.сурах бичиг, багшийн номын эхийн төслийг журмын 2.1.12-д заасан тохирц, нийцийг шалган туршсан үр дүнд үндэслэн сайжруулах.
2.2.Журмын 2.1.2-д заасан зохиогчийн баг сурах бичиг, багшийн номыг хамтад нь зохионо.
2.3.Энэ журмын 2.1.2-д заасан зохиогчийн баг нь их, дээд сургуулийн багш, эрдэмтэн, судлаач, ерөнхий боловсролын сургуульд ажиллаж байгаа багш болон холбогдох төрийн болон төрийн бус байгууллагын төлөөллийн оролцоог хангасан 5-8 гишүүнтэй байна. 
2.4.Энэ журмын 2.1.2-д заасан зохиогчийн багийн гишүүдэд тавих шаардлагыг боловсролын асуудал хариуцсан төрийн захиргааны байгууллага боловсруулж, боловсролын эрдэм шинжилгээ, арга зүйн байгууллагын саналыг тусган батална.

Гурав. Сурах бичиг, багшийн номын эх бэлтгэх хэвлэх, түгээх
 	 3.1.Сурах бичиг, багшийн номын хэвлэлийн эхийг бэлтгэх, хэвлэх, түгээх ажлыг Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуульд заасны дагуу боловсролын асуудал хариуцсан төрийн захиргааны байгууллага зохион байгуулна.
3.2.Энэ журмын 3.1-д заасны дагуу тендер шалгаруулалтад шалгарсан оролцогч /цаашид “хэвлэлийн газар” гэх/ энэ журмын 2.1.10-д зааснаар сайжруулсан сурах бичиг, багшийн номын хэвлэлийн эхийг бэлтгэхэд тухайн сурах бичиг, багшийн номын зохиогчийн багийг оролцуулна.
3.3.Сурах бичгийн хэвлэлийн эхийг боловсролын асуудал хариуцсан төрийн захиргааны байгууллага хэвлэлийн газраас хүлээн авч хянаж, сайжруулах санал өгнө.
3.4.Журмын 3.3-д заасан саналыг тусган сайжруулсан хэвлэлийн эхийг дахин хянаж, шаардлага хангасан тохиолдолд хэвлэх зөвшөөрөл олгоно.
3.5.Хэвлэгдсэн сурах бичиг, багшийн номд хэвлэлийн стандартын шаардлага хангасан эсэхэд чанарын хяналт хийж, шаардлага хангасан тохиолдолд түгээх зөвшөөрөл олгоно.
3.6.Сурах бичиг, багшийн номыг ерөнхий боловсролын сургуульд түгээх ажлыг хэвлэлийн газар хариуцна.
3.7.Хэвлэлийн газар нь сурах бичиг, багшийн номыг гэрээний дагуу сургууль бүрд түгээх бөгөөд боловсролын асуудал хариуцсан төрийн захиргааны байгууллагад түгээлтийн тухай мэдээ, тайланг тухай бүрд хүргүүлнэ. 
3.8.Боловсролын асуудал хариуцсан төрийн захиргааны байгууллага нь энэ журмын 5.1-д заасан системд бүртгэсэн сурах бичгийн ашиглалт, хүртээмж, журмын 4.8-д заасан хугацааг тус тус үндэслэн нөхөн хангалтаар хэвлэх сурах бичгийн тооцоог жил бүр хийж, тухайн сурах бичгийг хэвлэх ажлыг өмнө хэвлэсэн хэвлэлийн газартай нэмэлт гэрээ байгуулан гүйцэтгүүлнэ.
3.9.Боловсролын асуудал хариуцсан төрийн захиргааны байгууллага нь энэ журмын 1.7-д заасан дасгал ажлын дэвтрийг хэвлэж түгээх зөвшөөрөл олгох ажлыг холбогдох хууль тогтоомжийн дагуу тендер шалгаруулалтаар зохион байгуулна. 
3.9.1.Энэ журмын 3.9-д заасны дагуу Боловсролын ерөнхий хуулийн 16.1-д заасан стандартаар тодорхойлсон шаардлагад нийцсэн дасгал ажлын дэвтрийн 3 хүртэлх эхийг сонгон шалгаруулж, сургалтад хэрэглэх зөвшөөрөл олгоно. 
3.9.2.Сургууль нь холбогдох багш нартай зөвшилцөн журмын 3.9.1-д заасан зөвшөөрөл бүхий дасгал ажлын дэвтрээс сонгон сургалтад хэрэглэнэ.
3.9.3.Журмын 3.9-д заасан зөвшөөрөл бүхий дасгал ажлын дэвтрийг үндэстний цөөнхийн хэлээр болон брайл бичгээр тус тус хөрвүүлэх ажлыг тухайн хэвлэлийн газар хариуцна. 
	3.10. Журмын 3.9.1-д заасан зөвшөөрөл бүхий дасгал ажлын дэвтрийг сургалтад хэрэглэх сургууль, багш нарын саналд үндэслэн тухайн хэвлэлийн газар хэвлэн түгээнэ.
Дөрөв. Сурах бичгийн ашиглалт
4.1.Сурах бичгийг Сургуулийн өмнөх болон ерөнхий боловсролын тухай хуульд зааснаар бага ангийн суралцагч үнэ төлбөргүй, дунд, ахлах ангийн суралцагч сургуулийн номын сангаар дамжуулан төлбөртэй ашиглана. Төлбөрийн хэмжээг Сургуулийн өмнөх болон ерөнхий боловсролын тухай хуулийн 11.8-д зааснаар тогтооно.
4.2.Нийгмийн халамжийн тухай хуулийн 20.2-д заасан хүүхдэд сурах бичиг, дасгал ажлын дэвтрийг үнэгүй ашиглуулна. 	
4.3.Сургуулийн өмнөх болон ерөнхий боловсролын тухай хуулийн 11.7-д заасны дагуу сурах бичгийг худалдан борлуулж болно. 
4.4.Энэ журмын 2.6-д заасан дасгал ажлын дэвтрийг суралцагч худалдан авч хэрэглэнэ.
4.5.Сурах бичиг худалдан борлуулах байгууллагыг Төрийн болон орон нутгийн өмчийн хөрөнгөөр бараа, ажил, үйлчилгээ худалдан авах тухай хуулийн дагуу сонгон шалгаруулж гэрээ байгуулах, хэрэгжилтэд хяналт тавих, гэрээг дүгнэх ажлыг боловсролын асуудал хариуцсан төрийн захиргааны байгууллага зохион байгуулна.
4.6.Сургуулийн номын сангаар дамжуулан ашиглах хэвлэмэл сурах бичгийг бага ангид 3 жил, дунд, ахлах ангид 4 жил ашиглана.
4.7.Сурах бичиг, багшийн номыг сургуулийн эргэлтийн хөрөнгийн дансанд бүртгэж, багш нарт төлбөргүй ашиглуулна.  
4.8.Хичээлийн онцлогоос хамааран зарим сурах бичгийг цахим хэлбэрт шилжүүлж болно. Цахим хэлбэрт шилжүүлэх сурах бичгийг боловсролын эрдэм шинжилгээ, арга зүйн байгууллага судалгаанд үндэслэн тодорхойлно.
4.9.Цахим сурах бичиг, багшийн номын үндэсний нээлттэй платформтой байх ба платформын хөгжүүлэлт, засвар үйлчилгээ, мэдээллийн нууцлал, аюулгүй байдлыг боловсролын цахим мэдээллийн сан хариуцсан байгууллага хариуцна. 
4.10.Цахим сурах бичиг, багшийн номыг төлбөргүй ашиглана.
4.12.Дасгал ажлын дэвтрийг цахим хэлбэрт шилжүүлэх, ашиглуулах ажлыг хэвлэлийн газар хариуцна.
4.13.Боловсролын эрдэм шинжилгээ, арга зүйн байгууллага нь сурах бичгийн ашиглалтад 2 жил тутам судалгаа хийж, үр дүнг боловсролын асуудал эрхэлсэн төрийн захиргааны төв байгууллагад хүргүүлнэ. 

Тав. Сурах бичгийн бүртгэл, мэдээллийн сан
5.1.Сурах бичгийг сургуулийн номын сангаар дамжуулан ашиглах бүртгэл, тооцоо, хяналтын цахим системтэй байх бөгөөд энэ нь журмын 4.9-д заасан платформын нэг хэсэг байна. 
5.2.Ерөнхий боловсролын сургуулийн захирлын тушаалаар томилогдсон ажлын хэсэг сурах бичгийг хүлээн авч, байгууллагын эргэлтийн хөрөнгийн данс болон цахим бүртгэлийн системд тус тус бүртгэнэ.
5.3.Сурах бичгийн захиалга, хуваарилалт, ашиглалт, хүртээмж болон сурах бичгийг шилжүүлэх, актлах, ашиглалтын төлбөр тооцоог хянах зэрэг ажлыг энэ журмын 5.1-д заасан системээр сургууль, орон нутаг үндэсний түвшинд зохион байгуулна. 
Зургаа. Сурах бичгийн санхүүжилт
6.1.Сурах бичиг, багшийн номын  эх зохиох, хянах, турших, тохирц нийцийг сайжруулах, хэвлэлийн эх бэлтгэх, хэвлэх, хөрвүүлэх, дахин хэвлэх, түгээх зардлыг боловсролын асуудал хариуцсан төрийн захиргааны байгууллага тухайн жилийн төсөвт тусгаж улсын төсөв болон бусад эх үүсвэрээс санхүүжүүлнэ.  
	6.2.Ерөнхий боловсролын сургуулийн дунд, ахлах ангид төлбөртэй ашиглах сурах бичгийг хэвлэх, түгээх, дахин хэвлэх зардлыг сурах бичиг ашигласны төлбөрөөс бүрдсэн эх үүсвэрээс санхүүжүүлнэ.
6.3.Сурах бичгийн ашиглалттай холбоотой төлбөр тооцоог Нягтлан бодох бүртгэлийн тухай хуульд заасны дагуу зохион байгуулна.
6.4.Дунд, ахлах ангийн суралцагчдаас сурах бичиг төлбөртэй ашиглах хураамж авах ажилд багш, номын санчийг оролцуулахгүй.
Долоо.Бусад
7.1.Сурах бичиг, багшийн номын бүтээл ашиглах онцгой эрхийг Сургуулийн өмнөх болон ерөнхий боловсролын тухай хуулийн 11.4-д заасан байгууллага эзэмшинэ.
7.2.Сурах бичиг, багшийн номын хэвлэлийн эхийг боловсролын асуудал хариуцсан төрийн захиргааны байгууллага хадгална.
	7.3.Шинээр зохиож хэвлэсэн сурах бичиг, багшийн номыг Номын сангийн тухай хуулийн 17.1-д заасны дагуу Монгол Улсын Үндэсний номын санд хүлээлгэн өгнө.
7.4.Сурах бичиг, багшийн номын агуулга, хэл найруулгын алдаа гарах тохиолдолд энэ журмын 2.1-д заасан байгууллага хариуцна.
7.5.Сурах бичиг, багшийн номны эх болон агуулгыг сурах бичгийн бүтээл ашиглах онцгой эрх бүхий байгууллагын зөвшөөрөлгүйгээр ашигласан болон энэхүү журмыг зөрчсөн иргэн, хуулийн этгээдэд Зөрчлийн тухай хуульд заасны дагуу хариуцлага тооцно.

